
GAIA: ERABAKI-PROPOSAMENA, LPZ-KO LANPOSTU JAKIN BATZUK SORTU,
AMORTIZATU ETA/EDO ALDATZEKO, GUFE-REN EGITURA ORGANIKOAREN ARAUDIAREN
ALDAKETA DELA ETA.

Proposamen hau egiten den egun berean, eskatu zaio Gobernu Batzorde honi alda dezala
Foru Erakundearen Egitura Organikoaren Araudia, horrela asistentziaren etorkizun berriari
ekiteko komenigarritzat eta beharrezkotzat jotzen diren antolamendu-aldaketak egiteko. Izan
ere, beste eskaera horretan adierazten zen legez, gizarte-errealitateak profil berriak
erakusten ditu egunero, eta profil horiek, berriz, ikuspegi eta asistentzia-baliabide berriak
eskatzen dituzte.

Bada, orain, Foru Erakundearen Gobernu Batzordeari eskatzen zaio, araudia onartu eta gero,
azter dezala lanpostu-zerrendan egin beharreko egokitzapena, beheraxeago azalduko den
irismenarekin.

Lehenago azaldu den bezala, etengabe eraldatzen ari den agertoki bizi eta dinamiko batean
jarduten du GUFEk bere gizarte-ekintza publikoan. Agertoki horrek gure egiturak egokitzera
behartzen gaitu, horrela, egiturok egokitzeaz gainera, eraginkortasunez erantzuteko eskari
berri horiei. 1zan ere, Gizarte Ekintza Sailak detektatzen ditu errekerimendu eta behar horiek,
eta, gero, GUFEri helarazten zaizkio, gomendio modura, egokiro erantzun dakien.

Esan behar da Foru Erakundeak bere baitan errepikatzen duela, aldeak alde, Bizkaiko Foru
Aldundiak bere sailetan jarraitzen duen funtzionamendu-eskema, eta eskema horri nortasun
juridiko eta diruzaintza propioak gehitzen zaizkiola, langileen berariazko araubide batekin
batera. Konplexutasun hori dela eta, egiturazko aldaketak egin behar izan dira, eta aldaketa
horiek erregelamendu berri bat ekarri dute berekin. Aldaketok lanpostuen arlora ekarrita,
agiri honen bidez sustatu nahi diren sorrera, amortizazio eta/edo aldaketak egitea dagokio
orain.

Lehenik eta behin, organigrama berri bat itxuratu da, zerbitzu-zuzendaritza bi dituena:
haietariko bat laguntzaren arloari dagokio bakar-bakarrik, eta halaxe du izena, eta bestea
zerbitzu orokorren zuzendaritza bat da. Zuzendaritza horien pean egongo dira, geroxeago
zehazten den bezala, erakundearen arloak, zerbitzuak eta zentroak, sistematikoki
ordenaturik. Zuzendaritza-postuok batzorde honen aurreko erabaki baten bidez jada sortuak
badira ere, orain integratu egin behar dira, administrazio-higiene hutsaz harago, haien azken
arrazoiaren helburua baita horrela antolatzea zerbitzu nagusi direlakoen ordena hierarkikoa
eta haien peko zentro eta zerbitzuekin zuzen egokitzeko modua.

lldo horretan, Laguntza Zerbitzuen Zuzendaritza berria agertu delarik, desagertu egingo dira
zerbitzu soziosanitarioen eta adinekoentzako zerbitzuen dibisioetako burutzak, desgaitasuna
duten pertsonentzako eta gizarteratzeko zerbitzuen dibisioetakoak eta Antolaketa eta
Hobekuntzarako Departamentuaren burutza, eta, horrenbestez, aurrerago zehaztuko da nola



antolatzen diren hierarkikoki zuzendaritza horren pean erakundeko zerbitzu eta asistentzia-
zentroak. Horrez gainera, zuzendaritzak laguntza teknikoko arlo baten laguntza izango du,
eta, arlo horren gidari, buruzagitza-lanpostu bat egokituko da, lehendik existitzen den
mediku-plaza batekin lotuko dena.

[ldo horretan eta zehazkiago, gainbegirale koordinatzailearen lanpostuaren amortizazioa
dator, zeina, erizain-lanpostu bati loturik, amortizatu egin nahi baita, ondoren zentroko
zuzendaritza-lanpostu bat sortzeko, erdi-mailako teknikari plaza bati lotua, gainerako
zuzendaritzen antzera. Nola lanpostu horren titularra erizain gisa baitzen titular, egoki bide
da haren erreserba-eskubidea berrestea, baina hori lanbide-kategoria horretako pertsonei
bakar-bakarrik dagokie.

Era berean, Zerbitzu Orokorren Zuzendaritza berriarekin, kendu egingo dira lehengo
Pertsonak Zuzentzeko Departamentuko burutzak eta Zerbitzu Orokorretakoak, eta, horri
dagokionez, zuzendariordetza bat sortuko da. Zuzendaritza horrek orobat hartuko ditu bere
agindupean eta gainbegiratuko kontratazio eta ondarearen arloa nahiz ekonomia eta
aurrekontuena biltzen direneko zerbitzu orokorrak.

Erakundearen antolaketa eta hobekuntzaren eremua eta Lege Aholkularitza, bestetik,
Gerentziaren pean egongo dira, haien izaera transbertsala kontuan harturik, eta zeinek bere
burutzak izan ahalko dituzte. Era berean, bulego tekniko bat eratuko da, Gerentziaren
mende, zentro eta zerbitzuetako obrez eta mantentze-lanez arduratuko dena. Horretarako,
egitekoei dagokienez, eremu horretako lanpostu guztiak bildu ahal izango ditu. Bulego
teknikoaren buru goi-mailako arkitekto batek egon beharko du, eta Lan Arriskuen
Prebentziorako Arloko buruaren ordainsari bertsua izan-beharko du.

Diseinu berriaren arabera, zerbitzu-zuzendaritzako lanpostuak goi-zuzendaritzako
langiletzat hartuko dira, jarraibidetzat harturik 1985ko abuztuaren leko 1382/1985 Errege
Dekretuan jasotako xedapenak. Eta hori bat dator GUFEren Estatutuak aldatzeari buruzko
4/2001 Foru Arauak dioenarekin; ikus lege-arau horren 3. eta 10. artikuluak eta artikulu
konkordanteak.

Horrekin batera, izendapen askeko sistema aukeratu da legelari aholkularia eta Giza
Baliabideen zuzendariordea lanpostuak betetzeko. Horren arrazoia zera da: lanpostu
horietan, zuzendaritza- eta aholkularitza-zereginak bete behar dira, eta, esleitu zaizkien
zereginak eta funtzioak behar bezala garatzeko, lankidetza, konfiantza eta erantzukizun
berezi ere bereziz jardun behar dute. Erantzukizun eta konfiantza berezi horiek bat datoz
lanpostuotarako exiji daitezkeen gaitasun profesional eta trebetasun teknikoekin.

Izan ere, bi lanpostu horiek osatzen dute, gerentearekin eta Laguntza Zerbitzuen nahiz
Zerbitzu Orokorren zuzendariekin batera, erakundearen Zuzendaritza Batzordea esaten
zaiona. Batzorde hori barneko laguntza-, kontsulta- eta erabaki-organo gisa eratu da, eta,
orain arte, jardunean izan da, nahiz eta ez duen ezelango erregulaziorik izan, harik eta araudi
berrituaren lehenengo xedapen gehigarrian haren antolaeraz egiten den aipamena egin den



arte. Ohar bedi, horri dagokionez, legelari aholkulariak idazkari-lanak egiten dituela, eta Giza
Baliabideen zuzendariordea, berriz, batzordeko kide dela.

Haien mendekotasunak orobat du lotura, bi kasuotan, izendapen politikoko figurekin, hau da,
Gerentziarekin nahiz Zerbitzu Orokorren Zuzendaritzarekin, kasu batean nola bestean. Eta
lanpostu horiek modu arautuan betetzeko aukera ematen duen diskrezionalitatearen
esparruan izanik ere, kontuan hartu beharko dira merezimendu-, gaitasun-, gardentasun- eta
konkurrentzia-irizpideak, horrela gaiak hobeto gestionatzeko behar diren gaitasunak eta
ezagutza dituzten profesionalak hauta daitezen.

Azaldutakoa, argi eta garbi, erakundearen Aholkularitza Juridikoari esleitutako eskumen eta
funtzioen ondorio da, zeren eta, araudiak hitzez hitz dioen bezala, aholkularitzari baitagokio
erakundearen zuzendaritza juridikoa; eta beste horrenbeste esan behar da Giza Baliabideen
Zuzendariordetzaz, aholkularitza juridikoaren alter egoa baita Zerbitzu Orokorren
Zuzendaritzan, erakundearen giza baliabideen eremuan zehazki. lldo horretan, azpimarratu
nahi dugu erakundearen Aholkularitza Juridikoa kide bakar batean gauzaturik dagoela, hau
da, legelari aholkulariagan, eta gauza bera gertatzen dela Zuzendariordetzan, haren
titulartasuna duenarekin.

Lanpostuen balorazioari dagokionez, legelari aholkulariari dagokiona Bizkaiko Foru Aldundiko
Herri Administraziorako eta Erakunde Harremanetarako Saileko Araubide Juridikoaren eta
Funtzio Publikoaren Zuzendaritza Nagusiko haren homonimoena izango da, eta
zuzendariordetza-lanpostuarena, berriz, Zerbitzu Orokorren Zuzendaritzaren eta arloko
burutzen artean egonik, menpean dituen burutzon gaineko hurrengo mailari dagokiona
izango da, eta burutza horiek guztiek balorazio bera izango dute.

Bestalde, egia da legelari aholkulariaren lanpostua, orain arte, lehiaketa-sistemaren bidez
bete dela, eta egungo okupatzaileari dagokiola lanpostu horren titulartasuna. Hori dela eta,
berriro jotzen da egokitzat hala jarrai dezan erakundearekin duen lan-harremanari eusten
dion bitartean. Horrenbestez, lanpostu horretara sartzeko sistemak, behin-behinean, bi
hornidura-sistemok izango ditu, hau da, izendapen askea nahiz lehiaketa. Era berean, Giza
Baliabideen Zuzendariordetzako lanpostua sortu berria da, eta, hura betetzeko, erakunde
barneko langileetara joko da, hartan behar bezala jarduteko eskakizunak betetzen dituztenen
artean aukeratuz bat. Lanpostu-hornitze hori arauturik egongo da, eta lehiaketa bidez egin
daiteke, hargatik eragotzi gabe azken hautapena diskrezionala izatea.

Azkenik, eta haien izendapen diskrezionala ikusirik zuzenki behar duen legez, pertsona horiek
berdin mugiarazi ahal izango dira lanpostuotatik, (hori bai) hartarako arrazoi nahikoak emanez
eta oinarritzat harturik ezen lanpostu horietarako hauteman zitzaizkien eta haiek hautatuak
izatea ekarri zuten egokitasun-, konfiantza- eta gaitasun-arrazoiak jada ez direla beren
lehengoan, edo, berdin jarraiturik ere, badela beste zirkunstantzia objektiborik pertsona
horiek lanpostuotatik mugiaraztea egoki egiten duenik.



Beste alde batetik, Zerbitzu Orokorren Zuzendaritzaren esparruan, proposatu da diseinu bat
behar bezala aurre egingo diena berez dagozkion eginkizunei, haren edukia zehaztuz eta
mugatuz, horrela errazago gerta dadin beste arlo batzuekiko interakzioa.

Alde batetik, eta Giza Baliabideen Zuzendariordetzari dagokionez, banandu egin nahi dira
nominen eta gizarte-segurantzaren arloa eta gestio administratiboarena. Izan ere,
lehenengoaren berebiziko garrantzia dela-eta, beharrezkoa da nomina ordaintzeko prozesuak
behar bezala kontuan hartuko dituen funtsezko antolamendu bat; berriz ere ohartarazi nahi
dugu kontu konplexua dela hori gauzatzea: bi fase bereizitan jorratu behar da, bata langile
finko nahiz plaza hutsengatiko mugagabeei dagokiena, eta bestea, aldi baterako ordezkoei;
kontuan har bedi ezen |. kapituluari dagokiola erakundearen aurrekontuaren ehuneko
hirurogei hortxe nonbait.

Beste alde batetik, ekonomiaren eta aurrekontuen esparruan, era bertsuan, arloko burutzak
ezartzea erabaki da, eta halakoek Giza Baliabideen Zuzendariordetzako beren homologoen
balorazio bera izango dute. Horrela, hierarkian bitarteko mailan dauden instantzia berriak
sartzen dira, Zuzendaritzari laguntzeko; lehen, instantzia horiek orain amortizatzekoa den
departamendu-burutza baten pean zeuden. Horrek berebiziko garrantzia du, zeren eta
esparru horrek ez baitu goraxeago aipatu den giza baliabideen arloko zuzendariordetzaren
pareko homonimorik. Hala, bada, argi eta garbi ezartzen eta mugatzen dira arloetako burutza
berri horiei dagozkien eskumenak eta erantzukizunak, eta nola integratzen diren, modu
ordenatu batean, erakundearen organigraman.

Aurreko guztia alde batera utzi gabe, sortu berri diren lanpostu guztien balorazioa, egungo
proposamenaren esparruan, behin-behinekoa izango da, eta behar bezala berrikusi ahal
izango da.

Plantilla osoa eta ondoren zerrendatzen diren lanpostuak bateratzeko asmoz, amortizatu
eta/edo aldatu egiten dira lanpostu berezi batzuk, erantsitako dokumentuan zehazten
direnak. Amortizatzen diren lanpostuak ez ditu inork betetzen, eta aldatzen direnei, berriz,
aldatu egin zaizkie jarduteko baldintzak.

Aurrekontuen araugintzari dagokionez, LPZn egindako aldaketa eta eraldaketa guztiak,
xedapen-zatiaren eranskin gisa jasoak, egokitzen zaizkio Bizkaiko Lurralde Historikoaren
2021. urterako Aurrekontu Orokorrei buruzko 2021eko otsailaren 24ko 2/2021 Foru
Arauaren 25. artikuluan adierazten diren xedapenei. Artikulu horretan, lanpostuak sortu,
aldarazi eta/edo amortizatzearen izenburuaren pean, beren-beregi ohartarazten da ezen,
2021eko ekitaldian zehar, plantillaren aldarazpenak edo gehikuntzak soilik onetsiko direla
baldin eta horietatik eratortzen den gastuaren gehikuntza beste lanpostu batzuetako
kredituaren murrizketaren bidez konpentsatzen bada, eta, ondorioz, dio ezen lanpostuak
sortzeak ekonomia zuzkidura bereko edo handiagoko beste postu batzuen amortizazioa
eskatuko duela nahitaez. Ondorio horietarako, bada gai honen aurrekarietan txosten
ekonomiko bat eskakizun hori askiesten duena.



Azkenik, GUFEren Egitura Organikoaren Araudiaren aldaketak sistematika ordenatua ageri
du, eta horrek modua ematen du kasuan-kasuan lanpostuen arteko elkarreragina egokiro
bideratzeko, lanpostu sortu berriak izan nahiz eraldaketa eta/edo aldaketen ondoriozkoak,
irismen eta intentsitate desberdinekin. Horrek esan nahi du arreta handiz islatzen dituela
hierarkiaren, gaitasunaren, erantzukizunaren eta objektibotasunaren printzipioak, eta horixe
iruzkindu nahi izan dugu, hain zuzen ere, aurrekariotan.

Proposamen hau aztertua dute jada GUFEren Negoziazio Mahaian, bertan zirela behar bezala
egiaztatutako sindikatuak, urriaren éko eta 8ko bileretan, eta hilaren 13an ere aztertuko da.

Beraz, goian adierazitakoa kontuan harturik eta Gizarte Urgazpenerako Foru Erakundearen
estatutuak aldarazteari buruzko 2001eko maiatzaren 30eko 4/2001 Foru Arauaren 5.5.
artikuluan xedatutakoarekin bat, Gobernu Batzordeari dagokio onartzea: langileen plantilla,
lanpostuen zerrenda, langileen ordainsarien zenbatekoa eta behin-behineko nahiz
konfiantzazko langileen kopurua eta araubidea.

Horregatik guztiagatik, idazki honen sinatzaileak Gobernu Batzordeari aurkezten dio, aztertu
eta onar dezan, honako

ERABAKI-PROPOSAMENA

Lehena.- Gizarte Urgazpenerako Foru Erakundearen (GUFE) Egitura Organikoaren
Araudiaren aldaketa dela eta, xedatzea sortu, amortizatu eta/edo aldatu daitezela
Lanpostuen Zerrendako lanpostu jakin batzuk, erantsitako dokumentuan adierazitako
irismenarekin eta ondorioekin.

Bigarrena.- Erabaki honek hartzen den egunetik aurrera izango ditu ondorioak, nahiz eta
geroago nahitaez argitaratu behar den, erantsitako dokumentuan adierazitako moduan eta
irismenarekin, eta hargatik eragotzi gabe berariaz zehaztea, behean adierazten den legez,
erakundearen Gerentziari dagokion gaikuntza emanez. Lanpostu berrien ezaugarriak eta
haiek betetzeko betekizunak eta baldintzak orain ezarritakoak izango dira.

Hirugarrena.- Kontuan harturik zer aurreikusten duen Bizkaiko Lurralde Historikoaren 2021.
urteko Aurrekontuei buruzko otsailaren 24ko 2/2021 Foru Arauak bere 12. artikuluan,
zeinak |. kapituluko gastu-gehikuntzaren muga baitu hizpide, hemen zehazten diren plazak
eta lanpostuak aldi berean amortizatu eta sortzen direlarik, horrek ez dakar gastua
handitzerik, eragiketaren emaitza neutroa dela ikusten baita.

Laugarrena.- Interesdunei jakinaraztea hala erabaki hau nola haren aurreko txostena, zeina
arrazoibide gisa gehitzen zaion erabakiari, aintzat harturik zer xedatzen duen bere 35. eta 88.
artikuluetan Administrazio Publikoen Administrazio Prozedura Erkidearen 2015eko urriaren
leko 39/2015 Legeak, eta halaber ohartaraztea interesdunei ezen honen aurka demanda



aurkeztu ahal izango dutela lan-arloko jurisdikzio-bidean, demanda jaso eta bi hilabeteko
epean.

Bosgarrena.- Beren-beregi gaitzea Gerentzia apurka-apurka atxiki ditzan, hala badagokio,
langileak lanpostu berrietara, kontuan hartuta zer beharrizan dituzten erakundeko zentro,
arlo eta zerbitzuek.

Seigarrena.- Agintzea publika dadila Bizkaiko Aldizkari Ofizialean, GUFEren iragarki-taulan,
intranetean eta web-orrian.-

Bilbon, 2021eko urriaren 11n
GERENTEA

Izpta.: David Latxaga Ugartemehglia‘

